
sent á samráðsgátt 

 
Reykjavík, 21. febrúar 2020 

 
 
Mál: Umsögn um drög að frumvarpi til laga um breytingu á lögum nr. 45/1997 um vörumerki með síðari 
breytingum (EES-reglur, málsmeðferð, ofl.) 
 
Samtök atvinnulífsins (SA) hafa tekið til umsagnar ofangreind frumvarpsdrög sem birt voru á samráðsgátt 
stjórnvalda 7. febrúar 2020. Með frumvarpinu er verið innleiða tilskipun Evrópuþingsins og ráðsins nr. 
2015/2436/ESB um samræmingu á lögum aðildarríkjanna um vörumerki. Jafnframt inniheldur frumvarpið 
afleidd efnisákvæði sem eiga að auka skýrleika og samræmi við íslensk sérlög  á sviði hugverka- og 
einkaréttinda og löggjöf annarra ríkja.  
 
Við innleiðingu EES gerða með stjórnarfrumvörpum er að mati SA mikilvægt að ekki sé farið umfram 
lágmarkskröfur gerðanna, gildissvið verði ekki víðtækara en gerðanna, allar ívilnandi undanþágur verði nýttar 
og allar kröfur sem fyrir eru í lögum eða reglugerðum afnumdar. Þessar grunnreglur ber ávallt að hafa í huga 
þegar verið er að innleiða tilskipanir, líkt og í þessu tilviki, þar sem ákveðið svigrúm er fyrir hendi við 
reglusetninguna.  
 
Í 21. gr. frumvarpsins eru lagðar til breytingar á 28. gr. vörumerkjalaga. Ákvæðið fjallar um ógildingu skráningar 
á vörumerki, félagamerki eða ábyrgðar- og gæðamerki hafi það verið skráð andstætt ákvæðum laganna. Verði 
frumvarpið óbreytt að lögum getur hver sem er farið fram á ógildingu skráningar samkvæmt ákvæðinu. 
Viðkomandi þarf því ekki að sýna fram á lögvarða hagsmuni af því að krefjast ógildingar. Í 4. mgr. 45. gr. 
tilskipunarinnar er lögð skylda á aðildarríki að tryggja að minnsta kosti tilteknum aðilum aðgang að ógildingar- 
og niðurfellingarferli. Hér er því verið að ganga talsvert lengra og hverjum sem er veitt aðild að slíkum málum, 
án þess að viðkomandi sýni fram á lögvarða hagsmuni af niðurstöðunni. Í athugasemdum greinargerðar við 
21. gr. er ekki rökstutt af hverju þessi leið er valin. Það er meginregla í stjórnsýslurétti að menn öðlast ekki 
aðild að málum nema sýna fram á beina, verulega, sérstaka eða lögvarða hagsmuni af niðurstöðunni. Með 
þessu ákvæði er því bæði gengið lengra en tilskipunin gerir ráð fyrir og gegn þeim meginreglum sem almennt 
gilda í íslenskum rétti um aðild manna að málum. Ef fara á þessa leið er lágmarkskrafa að það sé rökstutt 
ítarlega í greinargerð. 
 
Virðingarfyllst, 
f.h. Samtaka atvinnulífsins 

 
 
 

Heiðrún Björk Gísladóttir 


